
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	БААТАР ЭРИЙН БЭЭЛИЙ

	Лениний тухай Урал нутгийн үлгэрээс

	 

	Эрт цагт манай нутагт эгэл хүн тогтож суух аргагүй байжээ. Араатан амьтны идэш болж, хорхой шавжид баригдах үе байжээ. Энэ нутагт эхлээд баатар эрс ирж нутаглажээ. Тэр баатар эрс асар том чулуун биетэй болохоос биш хүнтэй төсөөтэй бил ээ. Чулуун баатрууд араатан амьтнаас айхгүй, ногоон толгойт соныг огт тоохгүй бөгөөд халуунд халж, хүйтэнд хөрнө гэхийн зовлонгүй, орон халх гэж ч тэдэнд хэрэггүй амар ажээ.

	Тэдний ахлагч нь Мөнгөт гэдэг нэртэй баатар эр бүлгээ. Денежкин баатар, эндхийн хүдэр, эрдэнийн чулууны баялгийн дээжээр дүүргэсэн нэгэн шилэн аягыг манаж суудаг ажээ. Энэ учраас баатруудын ахлагчийг Мөнгөт гэж нэрлэсэн юм.

	Шилэн аяга босоо хүнээс өндөр, дөчин хувин юм ордог гангаас хавьгүй том юм. Тэр аягыг алт шаргал өнгөтэй хамгийн сайхан молор эрдэнэ чулуугаар маш цэвэрхэн нарийн зорж хийжээ. Хүдэр, эрдэнийн чулууны дээж баялаг молор шилэн аяга нэвт харагдах бөгөөд ховор эрдэнэс байгаа газрыг зааж өгдөг ид чадалтай бил ээ.

	Баатар эр хүдэр, эрдэнийн чулуунаас авч нэг талыг нь арчаад харахад тэр эрдэнийн баялгийг авсан газар уул толгод, жалга хоолой, намаг шавартайгаа нүднээ илхэн харагдах бөгөөд гагцхүү анзаарч ажиглаж авах хэрэгтэй байв. Бүх юм байдаг янзаараа байна уу гэж баатар эр хараад нөгөө талыг нь арчиж үзэхэд тэр газар нэвт харагдаж, хаана нь ямар хүлэр хэр их байгаа нь нэгд нэггүй мэдэгдэх ажээ. Өөр хүдэр, эрдэнийн чулууг хольж харуулах учраас ялгаж мэдэхийн тулд тэр газрын баялгаас дээжийг авч харах хэрэгтэй юм.

	Мөнгөт баатар, эрдэнэсийн баялгийг харж хандаж очиж үзэж байдаг нэгэн чулуун шувуутай бил ээ. Цовоо сэргэлэн, хөнгөн шалмаг тэр чулуун шувуу зүс, төрх байдлаараа шаазгайтай адил боловч биеэр том ажээ. Хөх, хар, цагаан гурван өнгийн аль нь илүүг ялгаж мэдэх аргагүй юм байжээ.

	Сүүлийн нь өд давирхай солонгорч байх шиг тас хэр харагдана. Нүд нь сайхан ногоон хүрээнд суулгасан гартаам адил бүлгээ. Чулуун шаазгай сонор соргог, харь хүн ирэх чимээ авмагц шагшран дэгдэн гүйж өвгөн баатартаа дохио өгнө.

	Чулуун баатрууд насны залууд хурдан шалмаг хөдөлдөг байжээ. Гол горхины урсгал өөрчилж, намаг хатааж, хорт араатныг намнан цөөлж явж, багагүй зам давтсан ажээ. Чулуун нударга зангидан гөрөөс араатныг дэлсэх буюу хөлөөр өшиглөхөд амьсгал хураах учир төвөггүй намнадаг байжээ. Нэг үгээр хэлэхэд зүгээр сууж байсангүй.

	— Эсэн мэнд байна уу, баатрууд минь? гэж өвгөн баатар хааяа бүх л дүүрэг даяар хашхирна.

	Цаадуул нь нэгэн зэрэг өндийж:

	— Мэнд байна, Мөнгөт ах минь, бид мэнд байна гэж нүргэлүүлэн хариу хэлэх ажээ.

	Чулуун баатрууд ийнхүү өнө удаан аж төрж байсаар сүүлдээ өтөлж өвгөрч, Мөнгөт баатрыг нэр нэрээр нь дуудахад тэд өндийж чадахаа больжээ. Суугаа нь суугаа чигээрээ, хэвтээ нь хэвтээ хэвээрээ чулуужиж, өвгөн баатрынхаа дуудахыг сонсохгүй болсон ажээ. Мөнгөт баатар өөрөө босож сууж чадахаа байж хаг хөвдөд дарагджээ. Хөл дээрээ зогсож чадахгүй болсноо мэдэж эрүүгээ хоёр өвдөгтөө тулган үдийн нарны зүг харж тонгойж суугаад зүүрмэглэжээ. Гэвч хийх ажлаа орхисонгүй, чулуун шаазгайг дохио өгөхөд нүдээ нээж хардаг хэвээрээ байв. Шаазгай бас өтөлж хурдан шалмаг хөдөлж чадахгүй болжээ.

	Яг тэр үед хүмүүс тэр нутагт ирэх болсон ажээ. Эзэнгүй, тал хөндийд хамгийн түрүүнд гөрөөчид ирсэн бил ээ. Анчдын хойноос газар хагалж тариа тарьдаг хүмүүс ирж, ой модыг огтчиж тосгон байгуулж эхэлжээ. Хаана ашигтай, хэрэгтэй юу байна вэ гэж толгод, жалга судгийг ухаж төнхөж явдаг хүмүүс төдхөн иржээ. Эрдэнэсийн баялаг дүүрэн молор чулуун аяга байдгийг тэд мэдээд очжээ.

	Тэр гайхамшигт молор чулуун аяганы дэргэд хамгийн түрүүнд ирсэн хүн цагаан санаатай амьтан байжээ. Хөөрхөн чулуу үзээд хорхой нь хүрч шар, ногоон, хүрэн ягаан өнгөтэйгөөс нь шилж аваад, тийм чулуутай газрыг олжээ.

	Түүний араас ирсэн хүмүүс нэг нэгээсээ аль болохоор далдуур авахыг хичээх ажээ. Хүний хомхой сэтгэл гэгч үнэт баялгийг ганцаараа авч байвал сая санаа нь амардаг хойно доо.

	Тэд гүйж ирэнгүүтээ, өвгөн баатар өтөлж өмхөрч арай гэж амьд байсан хэр нь нүдээ хагас дутуу нээгээд харж байхыг ажиглажээ. Молор чулуун аяга хүдэр эрдэнийн баялаг пиг дүүрэн, баатрын чулуун бээлийгээр таглаатай байх бөгөөд дээр нь чулуун шаазгай сандчин, дэгдэн бууж харагдах нь тэдэнд аймшигтай мэт санагджээ.

	— Эрхэм баатар минь эрдэнэсийнхээ баялгаас жаалхныг зээлүүлж соёрх доо. Үйл хэргээ бүтээгээд эргүүлж авчирч өгье. Чулуун шаазгайгаа дуудаж зайлуулаач гэж өвгөн баатраас гуйжээ.

	Энэ үгийг сонсоод өвгөн баатар инээмсэглэн:

	— Гагцхүү ард олныхоо тусын тулд юм бол, яах вэ, хэрэглэхийнхээ хэрээр ав л даа гэж аман дотроо бүвтнэн хэлэх нь алсын уулсын цаана тэнгэр нүргэлэх мэт болох ажээ.

	— Зайлаад өг дөө, чагчаахай минь гэж чулуун шаазгайдаа дохио өгөв.

	Чулуун шаазгай, өвгөн баатрын зүүн мөрөн дээр нисэн ирж суугаад, далавчаа дэвэн байж тэднийг ажиглан ширтэв.

	Эрдэнэ авахаар ирсэн хүмүүс чулуун шаазгайг байн байн эргэн харавч, нисээд явсанд нь баярлах ажээ. Чулуун бээлийгээ зайлуулж өгөөч гэж өвгөн баатрыг гуйж зүрхэлсэнгүй, өөрсдөө яаж ийгээд аргыг нь олж болох байх гэж боджээ. Баатрын чулуун бээлий, яагаад ч хүн дааж өргөхгүй хүнд бил ээ. Гэвч тэд хөшүүрэг, царилаар ольж, хөлсөө шууруулан, юугаа ч хайрлахгүй оролдоно. Ашгүй молор чулуун аяга хүн цөм цохиж чадахааргүй бат бөх хийгдсэн ажээ.

	Тэд анхандаа өвгөн баатар, чулуун шаазгай хоёрыг нүднийхээ булангаар хяламхийн харж байсан боловч чулуун бээлийг жаалхан зайлуулж молор чулуун аяганд гараа дүрмэгц ичгүүр сонжуураа алдаж гүйцээд, хүн бүр яаж ихийг авъя даа гэж хичээх бөгөөд аль үнэтэйгээс нь шилэх ажээ. Зарим нь шунаж, даахын аргагүй их авчхаад хаяхгүй чирч үүрч явсаар амь алддаг ажээ.

	Шунахай хүмүүсийн ийм араншныг мэддэг болсон өвгөн баатар Мөнгөт:

	— Эрдэнэсийн баялгаас хоёр сагсаараа дүүрэн хийж аваад явсан тэр хүн хэр холдож вэ үзээд ир, чагчаахай минь гэж чулуун шаазгайг явуулав.

	Шаазгай нисэж очиж, төдхөн хоёр сагстайг авчраад эрдэнэсийн баялгийн молор чулуун аяганд юүлж сагсыг дэргэд нь хаяад:

	— Зам дээр хэвтэнэ. Ясыг нь чоно мэржээ гэж хэлж ирнэ.

	— Аваад ирсэн чинь зөв. Үнэт эрдэнэсийн баялгийг зам дагуу цувуулж хаяул гэж чи бид хоёроор сахиулаагүй юм шүү дээ гэж Мөнгөт баатар хэлэхээс биш, баяжихыг яарсан тэр хүмүүсийг өрөвдөхгүй ажээ. Газрын хөрсөн доорх бүх баялгийг ухаж авахаас буцахгүй тийм хүмүүсийн хошуу мурийх нь энэ дээ.

	Тэдний дотор аз нь хаяагүй улс байжээ. Тэд алт, хүдрийн уурхай олныг нээсэн боловч нэгийг олж, түүнээс ховор үнэтэй зүйлийг булаад хаядаг нь бас л зохисгүй билээ.

	Ер нь тэгээд аз нь хаясан хүмүүс ихэнх нь явжээ. Он жил өнгөрч Мөнгөт баатар луу очих зам хүний хувхай ясаар дүүрч, молор чулуун аяганы ойр хавь газар хог новшоор битүү болжээ. Олз хайгчид үнэт баялагт гар хүрмэгц түүнийг аль болохоор их авъя гэж авч явсан багажийнхаа тэн хагасыг орхидог ажээ. Чулуун шаазгай тэдний сав, үүргэвч, сагсыг явж авчраад, эрдэнэсийн баялгийг молор аягандаа юүлж савыг доор нь хаяна. Мөнгөт өвгөн, тэр хог новшийг хялайн харж:

	— Хараач, хавийн газрыг хог новшоор дүүргэж молор чулуун аяга минь үзэгдэхээ болилоо. Хүн ирж очих замыг бохирлож гүйцээд ойртох ч аргагүй болгожээ. Цэвэрч хүнд энэ хавиар явахад ой гутмаар юм гэж үглэдэг болжээ.

	Гэвч замын дагуух хувхай яс, молор чулуун аяганы дэргэдэх хог новшийг цэвэрлэ гэж хэлсэнгүй.

	— Үүнийг үзсэн хүний санаа сэтгэлд юм орох юу магад вэ. Тэгвэл бодолтой ирэх болно шүү гэж шаазгайдаа хэлдэг байжээ.

	Гэвч хуучин хэвээр л байлаа.

	— Чагчаахай минь, чи бид хоёр цөхрөнгөө бартал хүлээлээ. Санаанд таарах хүн ер ирэхгүй юм гэж Мөнгөт өвгөн заримдаа гомдол барьж хэлдэг байв. Тэгснээ төдхөн:

	— Чи минь эргэлзэх хэрэггүй. Тийм хүн заавал ирнэ. Ирэхгүй байх ёсгүй юм. Тэвчиж үзээрэй гэж шаазгайгаа ятгаж эхлэх ажээ.

	Шаазгай, энэ үгийг сонсоод:

	— Чи үнэн үг хэлж байна. Тэр хүн хэзээд ирнэ! гэж толгойгоо түргэн түргэн дохино.

	Өвгөн баатар санаа алдан байж:

	— Тэр хүнд бүгдийг нь тушаагаад өгвөл санаа минь амрах сан даа гэж хэлнэ.

	Нэг удаа ингэж ярьж суугаад, шаазгай хүндтэй гийчнээ хүлээж байгаа гэрийн эзэгтэй адил гэнэт сандчиж эхлэв. Молор чулуун аяганы дэргэд олз хайгчдын орхисон хог новшийг чирч зайлуулж, ойр хавийн газрыг хүн явж болохуйц болтол цэвэрлэчхээд, өвгөн баатрыгаа ир гэж дуудаагүй байхад, зүүн мөрөн дээр нь нисэж ирж суугаад өд сөдөө гүвж, гоёж янзлав.

	Мөнгөт баатар шороо тоосноос найтаажээ. Юу болоод ингэж буйн учрыг мэдэж, өндийх чадалгүй болсон авч урам нь сэргэж, хоёр нүдээ нээж харахад замаар нэгэн хүн айсуй явав. Хүрз ёотуу, шанага, царил мэтийн багаж тэр хүнд байсангүй. Ан хийж яваа юм уу гэтэл буугүй ажээ. Тэр хүн алх барьж, цүнх сав үүрээд уулаар тэнэж явдаг хүмүүстэй огт адилгүй харагджээ. Зүгээр л сонирхож яваа мэт юм бүгдийг харж ажиглах бүлгээ. Нүдээ анивчиж, түргэн түргэн алхсаар ирж яваа тэр хүн жирийн боловч хот маягаар хувцасласан ажээ. Ойртож ирээд саравчтай малгайгаа авч:

	— Өвгөн баатар аа, та сайн байна уу! гэж эелдгээр мэнд мэдэв.

	— Эрхэм хүндэт хүн та сайн явж байна уу. Хаа газраас ямар хэргийн учир манай энд саатан морилж ирэв? гэж өвгөн асуужээ.

	— Ард олонд хэрэгтэй ямар зүйл хаана дэмий хэвтэж байна вэ, тэр ашигтай зүйлийг яаж авбал дээр вэ гэж үзэж явна гэж тэр хүнийг хариулахад,

	— Ийм хүнийг аль эртнээс хүлээж ядан сууна. Баяжихыг яарсан, аль болохоор өөртөө ихийг авъя гэсэн ганц бодолтой хүмүүс л ирэх юм. Надад алтнаас хавьгүй үнэтэй баялаг байгааг тэд мэдэхгүй, алтны хойноос л амна тавьчих улс байх юм. Тэр шунахай араншнаасаа болоод ялаа батгана адил үхэж үрэгдэж, ажилд садаа болж байгаагаас өөр юм алга гэж Мөнгөт өвгөн ярьжээ.

	— Өвгөн та энд ямар ажилд тавигдсан хүн бэ? гэж тэр явуулын хүн асуужээ

	Өвгөн баатар, молор чулуун аяган дахь хүдэр, эрдэнэсийн баялаг ямар ид чадалтай болохыг тэр хүнд тайлбарлаж өгчээ. Явуулын хүн, өвгөний ярьсныг дуустал анхааралтай сонсож аваад:

	— Өөрийн гараар барьж үзэж болох уу? гэж асуув.

	— Болгоож хайрла гэж өвгөн баатар хэлээд бээлийгээ авч газар хаяв.

	Тэр хүн, эрдэнэсийн баялгаас атгаж аваад баялагтай газрыг яаж зааж харуулдгийг сонирхон үзэж молор чулуун аяганд нь буцааж хийгээд:

	— Их ухаантан хийсэн юм байна. Хэрэв энэ тэмдгийг сайн ухаарч чадвал эндхийн газрын бүх баялгийг урьдаас мэдэж болох юм. Тэгвэл эмх журамтай ашиглаж болно гэжээ.

	Мөнгөт баатар ийм үг сонсоод их баярлаж, зүүн мөрөн дээрээ сууж байгаа шаазгайг илэн таалж:

	— Чагчаахай минь, чи бид хоёр юмны учир мэддэг, санаанд таарсан хүнээ хүлээсний хэрэг уулзлаа! Одоо чи минь тайван нойрс доо. Би эрдэнэсийнхээ баялгийг хүлээлгэж өгье гэж аяархан өгүүлэв.

	Өвгөн баатар хүчийг шавхан залуугийнхаа янзаар:

	— Учир мэдэх хүн чи, буурал хангай миний хэлэх сүүлчийн үгийг сонс. Бидний эрдэнэсийн баялгийг мэдэлдээ ав. Ил байгаа молор чулуун аяганы доор түүнээс хавьгүй том маргад эрдэнийн чулуун аяга газарт булаастай буйг битгий мартаарай. Тэр аяга газрын гүний эрдэнэс баялгийг зааж өгдөг юм. Хэзээ нэг цагт ард олонд хэрэг болж мэднэ шүү гэж дүүрэг даяар цуурайтуулан хэлэв.

	Өвгөн буурал минь, санаа зовох хэрэггүй. Бид ёсоор нь болгоно. Амьд явахдаа эс амжвал найдвартай хүнд хүлээлгэж өгнө. Тэр хүн, захисныг тань мартахгүй, ард олны тусын тулд бүхнийг хийнэ. Үүнд эргэлзэх хэрэггүй. Хүчин зүтгэж, үнэтэй сайхан зөвлөгөө өгсөнд тань баярлалаа гэж тэр хүнийг хэлсэнд, өвгөн баатар:

	— Эелдэг сайхан үгэнд чинь чамд баярлалаа. Чи миний санааг амраалаа гэж хэлээд том уул болон хувирчээ. Энэ явдлыг мэддэггүй хүн Мөнгөт чулуу гэж нэрлэдэг юм. Тэр уулын зүүн хэвгийгээс ил хүдрийн шинж тэмдэг мэдэгджээ. Энэ бол шаазгай чулуу болж хувирсан газар бил ээ. Хар, цагаан, хөх гурван өнгийн аль нь илүү байгааг мэдэх аргагүй эрээн цоохор байдаг. Шаазгайн сүүлийн өд байсан газар нь солонго мэт туяарч байх бөгөөд давирхай цацсан юм шиг хар цоохор харагддаг бил ээ. Шаазгай, гоёмсог ногоон хүрээнд суулгасан гартаам шиг хар нүдээ тас аньсан учир одоо үзэгддэггүй юм. Энэ хэсэгхэн газрыг Шаазгайн нутаг гэж нэрлэдэг бил ээ.

	Явуулын хүн цүнх, сагс, царил хүрзийг нүднийхээ булангаар харж хэсэг зогссоноо, газраас баатрын бээлийг авлаа. Тэр бээлий хэмжээгээрээ босоо хүний чинээ гурав дөрөв бөгөөд чулуу цул хүнд юм. Гэтэл тэр хүн харсаар байтал томорч, баатрын чулуун бээлийг хоёрдон хуруугаараа өргөж молор аягыг таглаад:

	— Молор аяганы таг нь болж байг. Үрж сүйтгэх нь бага болно биз. Авч ашиглах нь хэдийнээ болсон газар байна. Өвгөн баатрыг хэзээ ч мартаж болохгүй. Их тус үзүүллээ, хойч үед ч хэрэг болох юм гэж хэлжээ.

	Ийнхүү өгүүлээд тэр хүн шөнө дундын хэрд явдаг замаараа цааш оджээ. Хэчнээн холдовч бараа замхрахгүй харагдсаар ажээ. Өндөр сарьдаг уул, өтгөн ой шугуй түүний барааг халхалж үл чадах бүлгээ. Тэр хүн холдох тусмаа улам том болох шиг санагджээ.

	 

	1944 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

